НИЙГМИЙН ДААТГАЛЫН БАГЦ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСӨЛД 
ИРГЭД, ОЛОН НИЙТЭЭС ИРҮҮЛСЭН САНАЛЫН ТОВЬЁГ

/2026 оны 06 дугаар сарын 11-ний өдөр, Тусгаар тогтнолын ордон/
	№
	Холбогдох байгууллага, хувь хүн
	Асуусан асуулт, санал
	Санал тусгасан байдал

	1. 
	БЗД 47-р хорооны иргэний төлөөлөл
	ТЭЦ-4 ДЦС-д ажиллаж байгаад 1990 онд тэтгэвэрт гарсан. Тэтгэврийн шинэчлэл хийж буйд маш их талархаж байна. Тэтгэврийн хуулийг шинэчлэхдээ тэтгэвэрт гарсан  туршлага хуримтлуулсан ахмадуудаас саналыг нь авч байх
	Тэтгэвэр тогтоолгосон ахмадын саналыг бичгээр, утсаар, болон биечлэн уулзаж авсан саналуудыг нэгтгэн нийгмийн даатгалын холбогдох хуулийн төслүүдэд тусгасан. 

	2. 
	Монгол Улсын гавьяат багш н.Амар
	Ерөнхий Сайдын танилцуулж буй тэтгэврийн шинэчлэлээр багш нарын 80% нь тэтгэврээ нэмүүлэхээр байна. Бүх агуулгыг дэмжиж байна.
	Олон жил ажиллаж, хөдөлмөрлөсөн ахмадын тэтгэврийг ажилласан жилээс нь хамааруулан нэмэгдүүлэн боддог байхаар Нийгмийн даатгалын сангаас олгох тэтгэврийн тухай хуульд нэмэлт өөрчлөлт оруулах тухай хуулийн төслийн 3 дугаар зүйлийн 3.5 дахь хэсэгт баталгаат тэтгэвэр олгохоор тусгасан. Мөн итгэлцүүр шинэчлэн баталж тэтгэвэр тогтоолгосон цалин нь 1,404,000 төгрөгөөр хязгаарлагдсан 140,000 тэтгэвэр авагчийн тэтгэврийг нэмэгдүүлэхээр холбогдох тооцоо судалгаа хийн холбогдох яам болон Засгийн газар, УИХ-ын байнгын хороонд танилцуулан ажиллаж байна.

	3. 
	Цагдаа, дотоодын цэргийн ахмад
	Тэтгэврийн тогтолцооны талаар олон улсын туршлагыг маш сайн судалж түүнийгээ хэрэгжүүлэх гэж байгаад Ерөнхий сайдад талархаж байна. Засгийн газрын 2023 оны 238 дугаар тогтоолоор батлагдсан итгэлцүүрийг шинэчилж өгнө үү. Цэрэг, цагдаа, хүчний байгууллагад ажиллаж байгаад тэтгэвэртэй гарсан тэтгэвэр авагчдын хувьд баталгаат тэтгэвэр хэрхэн хамаарах бэ?
	Итгэлцүүр шинэчлэн баталж тэтгэвэр тогтоолгосон цалин нь 1,404,000 төгрөгөөр хязгаарлагдсан 140,000 тэтгэвэр авагчийн тэтгэврийг нэмэгдүүлэхээр холбогдох тооцоо судалгаа хийн холбогдох яам болон Засгийн газар, УИХ-ын байнгын хороонд танилцуулан ажиллаж байна. Мөн Цэргийн алба хаагчийн тэтгэвэр, тэтгэмжийн тухай хуульд нэмэлт оруулах тухай хуулийн төслийг боловсруулсан бөгөөд цэргийн тэтгэвэр авагч нарт мөн адил үйлчлэхээр тусгасан.

	4. 
	СБД 15-р хорооны иргэн
	Зөвхөн ахмад настны тэтгэврийг нэмэх талаар шинэчлэл хийхээс гадна хөгжлийн бэрхшээлтэй иргэдийн тэтгэмжийг нэмэгдүүлэх талаар мөн анхаарч шийдвэрлэж өгнө үү. 
	Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн 3 дугаар зүйл, журмын тухай хуулиар нийгмийн даатгалын сангаас болон цэргийн тэтгэвэр тогтоолгосон бүх тэтгэвэр авагчид тэтгэврийн нэмэгдлийг адил байхаар тусгасан.

	5. 
	ХУД 4-р хорооны иргэн н.Энхтуяа
	Салбар бүрийн мэргэжлийн ахмадуудаас санал авч тэтгэврийн шинэчлэл хийхдээ тусгаж байх, Тэтгэврийг шинэчлэлд 2013 оноос өмнө тэтгэвэр тогтоолгосон болон хойно тэтгэвэр тогтоолгосон ахмадуудад ялгаатай нэмэх эсэх, өөрөөр хэлбэл тэтгэврийн доод хэмжээ авч буй болон хамгийн өндөр тэтгэвэр авч буй байдлыг харгалзан үзэх нь зүйтэй гэж бодож байна.
	Итгэлцүүр шинэчлэн баталж тэтгэвэр тогтоолгосон цалин нь 1,404,000 төгрөгөөр хязгаарлагдсан 140,000 тэтгэвэр авагчийн тэтгэврийг нэмэгдүүлэхээр холбогдох тооцоо судалгаа хийн холбогдох яам болон Засгийн газар, УИХ-ын байнгын хороонд танилцуулан ажиллаж байна. Мөн Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуульд олон жил тэтгэврийн даатгалын шимтгэл төлсөн болон өндөр шимтгэл төлсөн даатгуулагчийн тэтгэврийн хэмжээ өндөр буюу ажилласан жил, төлсөн шимтгэлдээ уялдсан тэтгэврийн тогтолцоотой байхаар тусгасан.

	6. 
	БЗД-ийн 39-р хорооны иргэн Мөнхчулуун
	Төрийн тусгай албан хаагчдын тэтгэврийг өвлүүлдэг болох талаарх заалтыг холбогдох хуульд оруулж өгнө үү.
	Цэргийн алба хаагчийн тэтгэвэр, тэтгэмжийн тухай хуульд нэмэлт оруулах тухай хуулийн төслийн 9 дүгээр зүйлийн 5, 6 дугаар хэсэгт баталгаат тэтгэвэр авагчийн гэр бүлийн нөхөр, эсхүл эхнэр нас барсан тохиолдолд эхнэр, эсхүл нөхрийн авч байгаа баталгаат тэтгэврийн хэмжээг 50 хувиар нэмэгдүүлэн олгохоор заасан.

	7. 
	СХД-ийн 23-р хорооны иргэн Эрдэнэбазар
	ГБХНХ-ын Сайд Т.Аубакирт дүүргийнхээ ахмадуудын саналыг өгсөн. Нийт ахмадуудыг гомдолгүй болгохын тулд бүх нийгмийн даатгалын хэлтсүүд дээр хадгалагдаж байгаа тэтгэврийн материалыг ашиглан дахин тооцож шинээр тогтоох хэрэгтэй гэж бодож байна. Баталгаат тэтгэврийг яг хэдэн сараас эхлэн олгож эхлэх бэ?
	Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулиар баталгаат тэтгэврийг 2027 оны 01 дүгээр сарын 01-ний өдрөөс олгохоор заасан.

	8. 
	СБД-ийн 14-р хорооны иргэн Нямдорж
	Тэтгэврийн шинэчлэлээ хурдан хийж хэрэгжүүлэхгүй бол ахмадууд хүлээж чадах уу, мөн УИХ нь дэмжих үү, МУ-ын эдийн засаг даах уу гэж санаа зовж байна.
	Нийгмийн даатгалын багц хуульд нэмэлт, өөрчлөлт оруулах тухай хуулийн төслийг боловсруулж, Засгийн газрын 2026 оны 06 дугаар сарын 10-ны өдрийн хуралдаанаар хэлэлцэн дэмжиж, Улсын Их Хуралд өргөн мэдүүлэхээр тогтсон. 

	9. 
	СХД-ийн 21-р хорооны иргэн Ч.Даваасамбуу
	31 жил НДШ төлсөн 500-800 мянган төгрөг болж тэтгэвэр нэмэгдэж байсан ч бага гэж бодож байсангүй. Шинэчлэл хийж байгаад баярлалаа.
	Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуульд олон жил тэтгэврийн даатгалын шимтгэл төлсөн болон өндөр шимтгэл төлсөн даатгуулагчийн тэтгэврийн хэмжээ өндөр буюу ажилласан жил, төлсөн шимтгэлдээ уялдсан тэтгэврийн тогтолцоотой байхаар тусгасан. Мөн хуулийн 3 дугаар зүйлийн 3.4, 3.5 дах хэсэгт баталгаат тэтгэврийг олон жил тэтгэврийн даатгалын шимтгэл төлж ажилласан хугацаанаас хамааруулан нэмэгдүүлдэг байхаар тусгасан.

	10. 
	ЧД-ийн 17-р хорооны иргэн Отгонбаяр
	Тэтгэвэр тогтоох аргачлал буруу байна. НДШ-ийг 12 жил дундаж төлөөд 5 жил өндөр төлөөд 3 сая орчим төгрөгийн тэтгэвэр авч байгаа хүн байна. 30-40 жил НДШ төлөөд үүнээс 2-3 дахин бага тэтгэвэр авч байгаа хүн байна. Үүнийг анхаарч цэгцлэх хэрэгтэй байна.
	Тэтгэврийн даатгалын сангаас олгох тэтгэврийг авч байсан цалин хөлсний хэмжээ, шимтгэл төлсөн хугацаатай уялдаатай шударга болгох зохицуулалтыг Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийн 20.5-д “Энэ хуулийн 20.1-д заасан тэтгэврийн даатгалын шимтгэл төлсөн сүүлийн 20 жилийн доторх дараалсан жил нь 2027 онд 5 жил, 2028 онд 6 жил, 2029 онд 7 жил, 2030 онд 8 жил, 2031 онд 9 жил байх бөгөөд 2032 он ба түүнээс хойш 10 жил байна.” гэж тусгасан. Өөрөөр хэлбэл, тэтгэврийг шимтгэл төлж, ажилласан дараалсан 5 жилийн цалин хөлс, түүнтэй адилтгах орлогын дунджаас тогтоож байгааг үе шаттай 10 жил хүргэнэ.

	11. 
	БЗД-ийн 220-р хорооны иргэн Ц.Алтанцэцэг
	1991-1993 онд Налайхын уурхайд ажиллаж байгаад эмэгтэй 7.5 жил, эрэгтэй 11.5 жилтэй тэтгэвэрт гарсан. Хүнд хортой нөхцөлөөр тухайн үед гарсан бид одоо хамгийн бага тэтгэвэр авч байгаа нь маш хохиролтой байна. Тэтгэврийн нэмэгдлийг ирэх 07 дугаар сарын 01-ний өдрөөс хэрэгжүүлж өгнө үү. 
	Нийгмийн даатгалын багц хуулийн шинэчлэлээр олон давхаргат тэтгэврийн тогтолцоонд шилжиж, тэтгэвэр авагчдын тэтгэврийн орлогыг нэмэгдүүлэх зорилгоор баталгаат тэтгэврийг  авч байгаа тэтгэврийн хэмжээнээс нь хамааруулан өндөр насны тэтгэврийн ердийн насанд хүрсэн 10-аас доошгүй жил тэтгэврийн даатгалын шимтгэл төлсөн өндөр насны тэтгэвэр авагчид сар бүр олгох зохицуулалтыг тусгасан. 
Түүнчлэн, ахмад настны тэтгэврийн үнэ цэнийг бууруулахгүй байх, нийгмийн баталгааг нь хангах зорилгоор тэтгэвэр авагчийн тэтгэврийн хэмжээг өмнөх оны инфляцын жилийн дундаж түвшинтэй уялдуулж жил бүрийн 01 дүгээр сарын 01-ний өдрөөс эхлэн нэмэгдүүлэх зохицуулалт хэвээр мөрдөгдөнө.

	12. 
	БЗД-ийн 9-р хорооны иргэн Ч.Бямбажав
	Хувийн нэмэлт тэтгэврийн тухай хуулиа хурдан өргөн барьж батлуулна уу. Тэтгэврийн шинэчлэл маш зөв алхам хийж байгаад талархаж байна.
	Тэтгэврийн олон давхаргат тогтолцоонд шилжих хүрээнд Засгийн газраас Хувийн нэмэлт тэтгэврийн тухай хуулийн төсөл болон дагалдуулан боловсруулсан хуулийн төслийг Улсын Их Хуралд 2026 оны 03 дугаар сарын 18-ны өдөр өргөн мэдүүлсэн. Хуулийн төслийг Улсын Их Хурлын Хүний хөгжил, нийгмийн бодлогын байнгын хорооны 2026 оны 06 дугаар сарын 09-ний өдрийн хуралдаанаар Хуулийн төслүүдийг үзэл баримтлалын хүрээнд хэлэлцэхийг дэмжээд байна.

	13. 
	БЗД-ийн 7-р хорооны иргэн Баянбилэг
	Олон хүүхэд төрүүлсэн эх хүүхдийн тоогоор 1.6 жилийг нэмэгдүүлж 2020 оноос хэрэгжүүлж эхэлсэн. Энэ хуулиа 2020 оноос өмнө тэтгэвэрт гарсан эмэгтэйчүүдэд хүүхдийн тоогоор ажилласан жилийг нэмэгдүүлж энэ хуульдаа оруулж өгнө үү.
	Хуулийн төсөлд энэ зохицуулалтыг тусгаагүй.

	14. 
	ЧД-ийн 12-р хорооны иргэн Цэнд-Аюуш
	Улсад ажил хөдөлмөр хийж үзээгүй нөхөн даатгалаар тэтгэврийн жил нэмэгдүүлсэн, сүүлийн 5 жил өндөр төлсөн иргэдийн тэтгэврийн ялгаа заагийг гаргах уу, УИД-т ажиллаж байгаад маш бага тэтгэвэр тогтоолгож байсан. Одоо тэтгэвэр хэрхэн нэмэгдэх вэ. Тэтгэврээ авахын зэрэгцээ Нарны эрчим хүч чиглэлээр ажиллаж байна. 
	Тэтгэврийн даатгалын сангаас олгох тэтгэврийг авч байсан цалин хөлсний хэмжээ, шимтгэл төлсөн хугацаатай уялдаатай шударга болгох зохицуулалтыг Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийн 20.5-д “Энэ хуулийн 20.1-д заасан тэтгэврийн даатгалын шимтгэл төлсөн сүүлийн 20 жилийн доторх дараалсан жил нь 2027 онд 5 жил, 2028 онд 6 жил, 2029 онд 7 жил, 2030 онд 8 жил, 2031 онд 9 жил байх бөгөөд 2032 он ба түүнээс хойш 10 жил байна.” гэж тусгасан. Өөрөөр хэлбэл, тэтгэврийг шимтгэл төлж, ажилласан дараалсан 5 жилийн цалин хөлс, түүнтэй адилтгах орлогын дунджаас тогтоож байгааг үе шаттай 10 жил хүргэнэ.

	15. 
	СБД-ийн 11-р хорооны иргэн Л.Сүрэнхорлоо
	20 жил ажиллаад 1999 онд 6 хүүхэдтэй тул тэтгэвэрт гарсан. Гэтэл би үргэлжлүүлэн ажиллаж байгаад гарсан бол өндөр тэтгэвэр авах, одоо шинэчлэлээр өндөр нэмэгдэл авах байсан гэсэн гэж ойлгож байна. Одоо хийгдэх шинэчлэл НДШ төлөлтийн ялгааг хэрхэн гаргах вэ
	Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийн 7.7-д “Энэ хуулийн 5.1.1, 5.1.2-т заасан шимтгэл төлсөн хугацааны нөхцөлийг тус тус хангасан даатгуулагч өндөр насны тэтгэврийн ердийн наснаас хойш тэтгэвэр тогтоолгох бол энэ хуулийн 8.8-д заасны дагуу бодсон тэтгэврийн хэмжээг дараах томьёог хэрэглэн нэг удаа нэмэгдүүлэн тогтооно:”, 7.8-д “Даатгуулагч энэ хуулийн 5.1.2-т заасан нөхцөлөөр өндөр насны тэтгэвэр тогтоолгох бол энэ хуулийн 8.8-д заасны дагуу бодсон тэтгэврийн хэмжээг дараах томьёог хэрэглэн нэг удаа бууруулан тогтооно.” гэж тусгасан.

	16. 
	СХД-ийн 17-р хороо С.Батгэрэл
	2019 оноос өмнө тэтгэвэрт гарсан иргэдийн тэтгэврийн нэмэгдэл хэрхэн тооцох вэ. 2019 оноос өмнө тэтгэвэрт гарсан бол хүүхдийн тоо 1.6 жил тооцоогүй үүнийг өөрчлөх үү.
	Хуулийн төсөлд энэ зохицуулалтыг тусгаагүй.

	17. 
	СБД-ийн 4-р хороо Чулуунцэцэг
	Засгийн газрын 1990 оны 20 дугаар тогтоолоор нас харгалзахгүй 4 ба түүнээс дээш хүүхэд төрүүлсэн 20 жил ажилласан бол тэтгэвэрт гаргаж байсан, мөн 20 жилээс дээш хөдөлмөрийн хүнд, хортой, халуун нөхцөлд ажилласан тохиолдолд нас харгалзахгүй тэтгэвэрт гаргаж байсан нь одоогийн тэтгэврийн хамгийн бага хэмжээг авч байна, зөрүүг арилгаж өгнө үү?
	Итгэлцүүр шинэчлэн баталж тэтгэвэр тогтоолгосон цалин нь 1,404,000 төгрөгөөр хязгаарлагдсан 140,000 тэтгэвэр авагчийн тэтгэврийг нэмэгдүүлэхээр холбогдох тооцоо судалгаа хийн холбогдох яам болон Засгийн газар, УИХ-ын байнгын хороонд танилцуулан ажиллаж байна. Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн 3 дугаар зүйлийн 3.4, 3.5 дах хэсэгт баталгаат тэтгэврийг олон жил тэтгэврийн даатгалын шимтгэл төлж ажилласан хугацаанаас хамааруулан нэмэгдүүлдэг байхаар тусгасан.

	18. 
	БЗД-ийн 38-р хорооны иргэн Бэлтгэл хурандаа Мөнхбат
	Тэтгэврийн шинэчлэл, баталгаат тэтгэвэр нь цэргийн тэтгэвэр авагчдад хэрхэн нэмэгдэх вэ, энэхүү нэмэгдлээ ирэх 07 дугаар сарын 01-ний өдрөөс хэрэгжүүлнэ үү. Ахмад настны хувьд тэтгэвэртээ гараад цааш үргэлжлүүлэн ажиллах нь тийм ч чухал зохицуулалт биш хүрэлцээтэй тэтгэвэртэй байх нь чухал.
	Цэргийн алба хаагчийн тэтгэвэр, тэтгэмжийн тухай хуульд нэмэлт оруулах тухай хуулийн 8 дугаар зүйлийн 4,5 дахь хэсэгт баталгаат тэтгэвэр олгохоор, 9 дүгээр зүйлийн 5, 6 дугаар хэсэгт баталгаат тэтгэвэр авагчийн гэр бүлийн нөхөр, эсхүл эхнэр нас барсан тохиолдолд эхнэр, эсхүл нөхрийн авч байгаа баталгаат тэтгэврийн хэмжээг 50 хувиар нэмэгдүүлэн олгохоор тус тус заасан. Дээрх заалтуудыг 2027 оны 01 дүгээр сарын 01-ний өдрөөс хэрэгжүүлэхээр хуульд тусгасан.




ГЭР БҮЛ, ХӨДӨЛМӨР, НИЙГМИЙН ХАМГААЛЛЫН ЯАМ
